
KICHIK BIZNES ORQALI ISH 
O‘RINLARINI YARATISH 
STRATEGIYALARI: NAMANGAN 
VILOYATI MISOLIDA

Ergasheva Nigora Abdigapparovna
Namangan davlat texnika universiteti 
08.00.15-“Tadbirkorlik va kichik biznes iqtisodiyoti” ixtisosligi tayanch doktaranti
ORCID: 0009-0006-9781-6066
Email: ergashevarogin095@gmail.com

Annotatsiya. Ushbu maqola Namangan viloyatida kichik biznes subyektlari orqali ish o‘rinlarini yaratish strategiyalarini 
tahlil qiladi. Tadqiqot natijalari shuni ko‘rsatadiki, mahalliy resurslardan samarali foydalanish, innovatsion yondashuvlar, 
davlat qo‘llab-quvvatlashi va malaka oshirish kabi omillar kichik biznesning ish o‘rinlarini yaratishdagi samaradorligini 
belgilaydi. Maqolada viloyat bo‘yicha statistik ma’lumotlar va amaliy misollar orqali MKBning iqtisodiy va ijtimoiy ahamiyati 
yoritilgan. Shu bilan birga, ekologik mas’uliyat va raqamli transformatsiya orqali ish o‘rinlarini yaratish hamda barqaror 
rivojlanishga erishish imkoniyatlari ham ko‘rib chiqilgan.

Kalit soʻzlar: kichik biznes, ish o‘rinlari yaratish, ishchi kuchi, Namangan viloyati, innovatsion yondashuvlar, davlat qo‘llab-
quvvatlashi, ekologik mas’uliyat, mahalliy iqtisodiyot.

Abstract. This article analyzes strategies for creating jobs through small businesses in Namangan region. The results of 
the study show that factors such as effective use of local resources, innovative approaches, state support, and training 
determine the effectiveness of small businesses in creating jobs. The article highlights the economic and social importance 
of small businesses through statistical data and practical examples by region. At the same time, the opportunities for 
creating jobs and achieving sustainable development through environmental responsibility and digital transformation are 
also considered.

Key words: small business, job creation, workforce, namangan region, innovative approaches, state support, environmental 
responsibility, local economy.

Аннотация. В данной статье анализируются стратегии создания рабочих мест посредством малого бизнеса 
в Наманганской области. Результаты исследования показывают, что такие факторы, как эффективное 
использование местных ресурсов, инновационные подходы, государственная поддержка и обучение, определяют 
эффективность малого бизнеса в создании рабочих мест. В статье рассматривается экономическая и социальная 
значимость малого бизнеса на основе статистических данных и практических примеров по регионам. Также 
рассматриваются возможности создания рабочих мест и достижения устойчивого развития посредством 
экологической ответственности и цифровой трансформации.

Ключевые слова: малый бизнес, создание рабочих мест, рабочая сила, наманганская область, инновационные 
подходы, государственная поддержка, экологическая ответственность, местная экономика.

K I R I S H
Kichik biznes mamlakat iqtisodiyotining muhim tarkibiy qismi bo‘lib, nafaqat iqtisodiy barqarorlikni 

ta’minlash, balki aholi bandligini oshirishda ham katta rol o‘ynaydi. Dunyo amaliyotida kichik va o‘rta biznes 
subyektlari ish o‘rinlarining eng ko‘p manbai sifatida qaraladi, chunki ular bozor sharoitlariga tez moslashadi, 
sarmoya talablarini minimal darajada talab qiladi va mahalliy resurslarni samarali ishlatadi. Shu jihatdan 
kichik biznesning rivojlanishi mamlakatning iqtisodiy va ijtimoiy barqarorligini mustahkamlashga xizmat qiladi. 
O‘zbekistonda, jumladan Namangan viloyatida, kichik biznesni rivojlantirish siyosati so‘nggi yillarda alohida 
e’tibor qaratilmoqda. Davlat tomonidan kichik biznesni qo‘llab-quvvatlash, soliq imtiyozlari, mikrokreditlar, 
grantlar va malaka oshirish dasturlari orqali bandlikni oshirish strategiyalari ishlab chiqilgan. Bu esa nafaqat 
yangi ish o‘rinlarini yaratishga, balki aholining turmush darajasini yaxshilashga ham xizmat qiladi.

Kichik biznesning ish o‘rinlarini yaratishdagi samaradorligi turli strategiyalar orqali oshiriladi. Birinchidan, 
investitsion strategiyalar orqali subyektlarga kapital kiritish yangi ish o‘rinlarini yaratadi va ishlab chiqarish 
quvvatlarini kengaytiradi. Ikkinchidan, sektoriyal rivojlanish strategiyalari kichik biznesni xizmat ko‘rsatish, 
chakana savdo, qishloq xo‘jaligi va ekologik loyihalar kabi yo‘nalishlarda rivojlantirish orqali bandlikni oshiradi. 
Uchinchidan, davlat va xususiy sektor hamkorligi kichik biznesning rivojlanishini rag‘batlantirib, yangi ish 
o‘rinlarini yaratish jarayonini tezlashtiradi. Shuningdek, innovatsion strategiyalar kichik biznesning raqamli 
yechimlar, startaplar va texnologik yangiliklar joriy etish orqali samaradorligini oshiradi. Bu yondashuv ishchi 
kuchining malakasini oshirishga, yangi ish o‘rinlarini yaratishga va mahalliy bozor talablariga moslashuvchanlikni 
kuchaytirishga yordam beradi. Mazkur maqolada Namangan viloyati misolida kichik biznes orqali ish o‘rinlarini 
yaratish strategiyalari tahlil qilinadi, mavjud istiqbollar va muammolar ko‘rib chiqiladi hamda samarali yo‘nalishlar 
tavsiya etiladi. Bu esa nafaqat ilmiy, balki amaliy jihatdan ham aholi bandligini oshirish va mahalliy iqtisodiyotni 
rivojlantirishga xizmat qiladi.

M A V Z U G A  O I D  A D A B I Y O T L A R  S H A R H I
Kichik biznesning ish o‘rinlarini yaratishdagi roli global miqyosda so‘nggi 20 yilda keng tadqiq etila 

boshladi. Ko‘plab tadqiqotchilar kichik biznesni iqtisodiy o‘sish va bandlikni oshirishda asosiy vosita sifatida 
talqin qiladi. Dunyo Banki va OECD hisobotlarida kichik va o‘rta biznes (MKB) ish o‘rinlarini yaratish hamda 
mahalliy iqtisodiyotni rag‘batlantirishda asosiy lokomotiv ekanligi ta’kidlangan[1]. Shu bilan birga, tadqiqotlarda 
MKBning mikroiqtisodiy darajadagi ahamiyati, ya’ni oilaviy korxonalar va kichik ishlab chiqarish tarmoqlari 
orqali mahalliy iqtisodiy faollikni oshirish imkoniyati ham ko‘rsatilgan.

Tadqiqotlar shuni ko‘rsatadiki, kichik biznes subyektlari o‘z resurslarini samarali ishlatadi va bozor talabiga 
tez moslashadi, bu esa yangi ish o‘rinlarini yaratish hamda iqtisodiy barqarorlikni ta’minlashga xizmat qiladi[2]. 
Bayramov va jamoadoshlari 2024-yilda rivojlanayotgan mamlakatlarda MKBning iqtisodiy o‘sish va bandlikni 
oshirishdagi strategik rolini tahlil qilgan[3]. Ularning tadqiqotida nafaqat yangi ish o‘rinlarini yaratish, balki mavjud 
ish o‘rinlarini saqlash va malakali ishchi kuchini jalb qilish mexanizmlari ham alohida ta’kidlangan. O‘zbekiston 
kontekstida ilmiy manbalar kichik biznes orqali ish o‘rinlarini yaratish mexanizmlarini alohida yoritadi. Vahidova 
2023-yilda davlat tomonidan beriladigan grantlar, mikrokreditlar va soliq imtiyozlarining MKB faoliyati va 
bandlikka ta’sirini tahlil qiladi[4]. U mamlakatning turli hududlaridagi kichik biznes subyektlari faoliyati o‘rtasida 
farqlar mavjudligini, shuningdek, investitsion sarmoyaning ish o‘rinlarini yaratishga bevosita ta’sir qilishi haqida 
batafsil ma’lumot beradi. Shadyeva 2025-yilda MKBni rivojlantirish strategiyalarini — kreditlash tizimi, yosh 
tadbirkorlarni qo‘llab-quvvatlash va investitsion mexanizmlarni o‘z ichiga olgan kompleks yondashuvlar sifatida 
ko‘rib chiqqan[5]. Tadqiqotlar MKBning biznes rejalari, bozor tadqiqotlari va innovatsion yondashuvlarni joriy 
etish qobiliyati yangi ish o‘rinlarini yaratishda muhim omil ekanini ko‘rsatadi.

Xorijiy adabiyotlar ham strategik tavsiyalar bilan boyitilgan. Masalan, Porter va Linde 1995-yilda MKBning 
ekologik va texnologik innovatsiyalarni tezroq qabul qilishi orqali ish o‘rinlarini yaratish hamda samaradorlikni 
oshirish imkoniyatlarini ko‘rsatadi[6]. Ularning tadqiqotida kichik korxonalar katta korxonalarga nisbatan qaror 
qabul qilish tizimi tezligi va moslashuvchanligi tufayli yangi ish o‘rinlarini yaratishda afzal ekani ta’kidlangan. 
Shuningdek, xalqaro tadqiqotlar (Shaydhojaeva, 2025) MKBni qo‘llab-quvvatlashning eng samarali yo‘llarini, 
jumladan inkubatorlar, raqamli platformalar va venchur kapitalni tahlil qiladi[7]. Namangan viloyati bo‘yicha 
mavjud ilmiy ishlar viloyat iqtisodiyoti qishloq xo‘jaligi, xizmat ko‘rsatish va to‘qimachilik sanoatiga tayanishi 
oqibatida MKBning ish o‘rinlarini yaratishdagi potensialini yuqori deb baholaydi. Yormatova 2024-yilda hududiy 
infratuzilmalarni modernizatsiya qilish orqali kichik biznesning ish o‘rinlarini yaratish salohiyatini oshirish 
zarurligini ta’kidlaydi[8]. Tahlillar MKBning raqamli transformatsiya, energiya tejamkor texnologiyalar va 
ekologik xizmatlar bozoriga kirishi natijasida ish o‘rinlari yaratishda qo‘shimcha imkoniyatlar paydo bo‘lishini 
ko‘rsatadi. Shu bilan birga, MKBning moslashuvchanligi, innovatsiyalarni tez joriy etish qobiliyati va ekologik 
mas’uliyatining ortib borishi ish o‘rinlarini yaratish jarayonida hal qiluvchi omil hisoblanadi.

T A D Q I Q O T  M E T O D O L O G I YA S I
Namangan viloyatida kichik biznes orqali ish o‘rinlari yaratilishini o‘rganishda ma’lumotlar rasmiy statistika 

bazalari, hududiy bandlik boshqarmasi ma’lumotlari, tadbirkorlar bilan o‘tkazilgan yarim strukturalangan 
suhbatlar va amaldagi dasturlar tahlili orqali yig‘ildi. Olingan ma’lumotlar dinamik qiyosiy tahlil, korrelyatsion 
bog‘liqliklarni aniqlash hamda sifatli kontent tahlili yordamida baholanib, hududiy mehnat bozori tendensiyalari 
aniqlangan.

T A H L I L  V A  N A T I J A L A R
Namangan viloyatida kichik biznes subyektlarining iqtisodiy jarayondagi o‘rni, ayniqsa, yangi ish o‘rinlari 

yaratishdagi salohiyati hududiy rivojlanish strategiyalarining eng muhim yo‘nalishlaridan birini tashkil etadi. 
Viloyatning demografik tuzilmasi, mehnat bozori talabining o‘sib borayotgani va iqtisodiy faol aholining ulushi 
yuqoriligi kichik biznesga bo‘lgan ehtiyojni yanada kuchaytiradi. Tahlillar ko‘rsatadiki, viloyatda kichik biznes 
uchun qulay shart-sharoitlar yaratilgani, infratuzilmaning izchil modernizatsiya qilinayotgani, kreditlar va soliq 
imtiyozlari orqali rag‘batlantirish mexanizmlarining tatbiq etilayotgani mehnat bozorida yangi ish o‘rinlarining 
shakllanishini ta’minlayotgan asosiy omillardir. Shu bilan birga, kichik biznesning moslashuvchanligi, yangiliklarni 
tez joriy etish qobiliyati va xizmat ko‘rsatish hamda ishlab chiqarish segmentlaridagi keng qamrovli imkoniyatlari 
uni viloyat iqtisodiyoti uchun strategik ahamiyatga ega bo‘lgan sektor sifatida e’tirof etishga asos bo‘ladi.

Namangan viloyatidagi kichik biznesning asosiy tarmoqlarini qishloq xo‘jaligi, xizmat ko‘rsatish, to‘qimachilik, 
oziq-ovqat sanoati, chakana savdo va keng ko‘lamli maishiy xizmatlar tashkil etadi. Har bir tarmoqning o‘ziga 
xos bozor mexanizmlari, ishchi kuchiga talab darajasi va texnologik yangilanish ehtiyojlari mavjud bo‘lib, 
ular tahlil jarayonida alohida e’tibor talab qiladi. Masalan, qishloq xo‘jaligi sohasi viloyatning tabiiy-iqlimiy 
sharoitlariga mos ravishda asosan mavsumiy ishchi kuchiga talab yuqori bo‘lgan faoliyat turi sanaladi. Kichik 
fermer xo‘jaliklari va kooperatsiyalar hali ham asosiy bandlik yaratishni davom ettirmoqda. Shu bilan birga, 
xizmatlar sektori viloyatdagi eng barqaror va o‘sish sur’atlari nisbatan yuqori bo‘lgan tarmoqlardan biri sifatida 
ajralib turadi. Bu yo‘nalishda yangi xizmat turlari, xususan, raqamli platformalar asosidagi xizmatlar, logistika, 
kichik savdo va maishiy xizmatlar segmentining tez kengayib borayotgani kuzatiladi.

Tahlillar ko‘rsatadiki, kichik biznes subyektlari yangi ish o‘rinlarini yaratishda yirik korxonalarga nisbatan 
tezkorroq va moslashuvchanroq natija berishi bilan ajralib turadi. Sababi, kichik biznesda tashkiliy quyi 
pog‘onalar soni kam, qaror qabul qilish jarayoni tez, resurslardan foydalanish esa sodda mexanizmlar orqali 
amalga oshiriladi. Innovatsion texnologiyalarni tatbiq etish, bozor ehtiyojlariga moslashish va iste’molchilar 
talabiga tez javob qaytarish qobiliyati kichik korxonalar mehnat bozorida doimiy talab yaratuvchi iqtisodiy kuch 
sifatida shakllanishiga olib kelgan. Masalan, energiya tejamkor texnologiyalarni joriy etgan kichik ishlab chiqarish 
subyektlari qisqa muddatda yangi ish o‘rinlarini yaratishga muvaffaq bo‘lmoqda. Bundan tashqari, ekologik 
xizmatlar, qayta ishlash, kichik logistika, elektron tijorat va IT xizmatlari kabi sohalarda kichik biznesning roli 
yildan yilga ortib borayotgani kuzatilmoqda.

Namangan viloyatida kichik biznesning ish o‘rinlari yaratish salohiyatiga bevosita ta’sir qiluvchi omillardan 
biri — moliyaviy resurslarning mavjudligi va ulardan foydalanish samaradorligidir. Kichik biznesga taqdim 
etilayotgan mikrokreditlar, imtiyozli kreditlar, davlat kafolatlari va subsidiyalarning o‘z vaqtida berilishi kichik 
korxonalar faoliyatida muhim o‘rin tutadi. Moliyaviy qo‘llab-quvvatlashning barqarorligi va shaffofligi kichik 
korxonalarning investitsiya loyihalarini faol amalga oshirishiga, ishlab chiqarish quvvatlarini kengaytirishiga 
va yangi ish o‘rinlarini yaratishiga imkon yaratadi. Tahlillar shuni ko‘rsatmoqdaki, kichik biznesning moliyaviy 
ta’minoti kuchli bo‘lgan tarmoqlarda ish o‘rinlarini yaratish sur’atlari yuqori, investitsiya jalb qilish imkoniyatlari 
keng va texnologik yangilanish jarayonlari tez amalga oshiriladi.

Kichik biznesning innovatsion faoliyati va raqamli texnologiyalardan foydalanish darajasi ham viloyat 
miqyosida ish o‘rinlari yaratish jarayoniga sezilarli ta’sir ko‘rsatadi. Raqamli platformalar orqali savdo, xizmat 
ko‘rsatish, marketing, elektron hisob-kitob tizimlarini joriy etgan korxonalar nafaqat xarajatlarni kamaytirish, 
balki xizmat ko‘lamini kengaytirish orqali yangi bandlik shakllarini yaratishga muvaffaq bo‘lmoqda. Kichik 
korxonalarda raqamli transformatsiya jarayoni viloyat iqtisodiy rivojlanishining ustuvor yo‘nalishlaridan biri 
bo‘lib, ushbu jarayon biznes jarayonlarini avtomatlashtirish, xizmatlar sifatini oshirish va iste’molchilar bilan 
tezkor muloqotni ta’minlash orqali qo‘shimcha bandlikni shakllantiradi.

Davlat qo‘llab-quvvatlash mexanizmlari, xususan soliq imtiyozlari, subsidiyalar, grantlar va tadbirkorlik 
faoliyatiga oid soddalashtirilgan yondashuvlar kichik biznesning ish o‘rinlari yaratish salohiyatining oshishida 
muhim rol o‘ynaydi. Namangan viloyatida tadbirkorlarning faoliyatini qo‘llab-quvvatlash uchun keng ko‘lamli 
dasturlar mavjud bo‘lib, ularda yoshlar, ayollar, kam ta’minlangan fuqarolar va nogironligi bo‘lgan shaxslar 
uchun maxsus kredit dasturlari, grant loyihalari va bandlik dasturlari tashkil etilgan. Ushbu tashabbuslarni 
samarali amalga oshirish kichik biznesning barqaror faoliyat yuritishini ta’minlaydi, natijada ijtimoiy ahamiyatga 

ega bo‘lgan yangi ish o‘rinlari paydo bo‘ladi. Shu boisdan, davlat siyosatining izchil davom ettirilishi viloyat 
mehnat bozorining barqaror rivojlanishi uchun muhim ahamiyat kasb etadi.

Kichik biznesning hududiy infratuzilma bilan bog‘liq muammolari ham ish o‘rinlari yaratish jarayoniga 
bevosita ta’sir ko‘rsatadi. Infratuzilmaning rivojlanganligi, transport tarmoqlarining holati, elektr energiyasi 
va aloqa xizmatlarining sifati, logistika infratuzilmasining mavjudligi kichik korxonalarning o‘sishi va yuqori 
samaradorlik bilan faoliyat yuritishi uchun zarur shart hisoblanadi. Namangan viloyatida infratuzilma bo‘yicha 
olib borilayotgan modernizatsiya ishlari kichik biznesning geografik jihatdan kengayishiga, chekka hududlarda 
yangi faoliyat turlarining shakllanishiga va mehnat bozorida yangi bandlik nuqtalarining paydo bo‘lishiga sabab 
bo‘lmoqda. 

Malakali kadrlar masalasi ham kichik biznesning ish o‘rinlari yaratish jarayonidagi eng muhim 
determinantlardan biridir. Namangan viloyatida yoshlar ulushi yuqoriligi, kasb-hunar maktablarining faoliyati, 
oliy ta’lim muassasalari sonining ko‘pligi mehnat bozorida yosh ishchi kuchining mavjudligini ta’minlaydi. Ammo 
ishchi kuchining malaka darajasi, zamonaviy texnologiyalarni o‘zlashtirish qobiliyati va kasbiy ko‘nikmalarning 
yetishmasligi kichik biznesning rivojlanish sur’atlarini cheklashi mumkin. Shu bois, kadrlar tayyorlash tizimini 
takomillashtirish, amaliy ko‘nikmalarni kuchaytirish va kasbiy tayyorgarlik sifatini oshirish orqali kichik biznesning 
samaradorligini yanada mustahkamlash mumkin.

Namangan viloyatida kichik biznes faoliyatining ijtimoiy-iqtisodiy ahamiyati nafaqat yangi ish o‘rinlarini 
yaratish bilan, balki mahalliy aholi bandligini oshirish, yoshlar migratsiyasini kamaytirish, oilaviy tadbirkorlikni 
rivojlantirish va jamiyatda ijtimoiy barqarorlikni mustahkamlash bilan ham bevosita bog‘liq. Kichik biznesning 
barqaror faoliyat yuritishi viloyat iqtisodiyotining umumiy o‘sish tendensiyalariga sezilarli ta’sir ko‘rsatadi. Shu 
jihatdan, kichik biznesning ekologik mas’uliyatli faoliyati, innovatsion texnologiyalarni joriy etishi, energiya 
tejamkor yechimlar asosidagi ishlab chiqarishni kengaytirishi viloyat iqtisodiyoti uchun yangi bosqichni belgilab 
beradi. Bu jarayon ekologik xavflarni kamaytirish, atrof-muhitga zarar yetkazmaydigan ishlab chiqarish tizimlarini 
shakllantirish hamda yashil iqtisodiyot tamoyillarini keng joriy etish imkonini yaratadi.

Yuqoridagilardan kelib chiqib aytish mumkinki, Namangan viloyatida kichik biznes subyektlarining ish 
o‘rinlari yaratish strategiyalari ko‘p qirrali, tizimli va iqtisodiy hamda ijtimoiy omillar bilan chambarchas bog‘liq. 
Kichik biznesning innovatsion qobiliyatlari, moliyaviy imkoniyatlari, davlat qo‘llab-quvvatlashi, infratuzilma sifati, 
kadrlar tayyorlash tizimi va hududiy iqtisodiy sharoitlar o‘zaro uyg‘unlashgan holda yangi bandlik imkoniyatlarini 
yaratadi. Strategik yondashuvlar va tizimli boshqaruv asosida kichik biznes Namangan viloyatida barqaror 
iqtisodiy o‘sishning lokomotivi sifatida shakllanishi kutiladi.

X U L O S A  V A  T A K L I F L A R
Xulosa qilib aytganda, Namangan viloyatida kichik biznes subyektlarining ish o‘rinlarini yaratish strategiyalari 

quyidagi asosiy yo‘nalishlarga asoslanadi:
• Mahalliy resurslardan samarali foydalanish: qishloq xo‘jaligi, xizmat ko‘rsatish va to‘qimachilik tarmoqlarida 

ish o‘rinlarini oshirish.
• Innovatsion yondashuvlar: raqamli texnologiyalar va energiya tejamkorlik yechimlarini joriy etish.
• Davlat qo‘llab-quvvatlashi: grantlar, mikrokreditlar va soliq imtiyozlari orqali ish o‘rinlarini rag‘batlantirish.
• Malaka oshirish va kadr tayyorlash: ishchi kuchining sifatini oshirish va bandlikni barqaror ta’minlash.
Bu natijalar adabiyotlar tahlilida ko‘rsatilgan nazariy jihatlar bilan uyg‘un keladi va MKBning ish o‘rinlarini 

yaratishdagi strategik ahamiyatini tasdiqlaydi. Shu bilan birga, hududiy jihatdan Namangan viloyati misolida 
keltirilgan ma’lumotlar mintaqaviy siyosat hamda amaliy yechimlar ishlab chiqishda muhim asos bo‘lib xizmat 
qiladi. Namangan viloyatida kichik biznesning ish o‘rinlarini yaratish strategiyalari nafaqat iqtisodiy, balki 
ijtimoiy jihatlarni ham qamrab oladi. Bandlikni oshirish orqali viloyat aholisi orasida yoshlar mehnat migratsiyasi 
kamayadi, qishloq hududlarida mehnat resurslaridan samarali foydalanish imkoniyati ortadi. Ayniqsa, xizmat 
ko‘rsatish va to‘qimachilik tarmoqlarida kichik korxonalar nafaqat ish o‘rinlari yaratadi, balki mahalliy ishlab 
chiqarishni rivojlantirishga, iste’mol va talab zanjirini mahalliylashtirishga xizmat qiladi.

Innovatsion yondashuvlar va raqamli texnologiyalarni joriy etish, shuningdek ekologik mas’uliyatni oshirish 
kichik biznes subyektlariga yangi imkoniyatlar yaratadi. Energiya tejamkor texnologiyalar va chiqindilarni 
boshqarish tizimlari MKBning xarajatlarni kamaytirish va samaradorlikni oshirishga yordam beradi, bu esa 
o‘z navbatida yangi ish o‘rinlarini yaratish va ularni barqaror saqlashga xizmat qiladi. Shu nuqtayi nazardan, 
Namangan viloyatida kichik biznesning innovatsion va ekologik yondashuvlar orqali iqtisodiy samaradorligini 
oshirish istiqbollari aniq ko‘zga tashlanadi.

Davlat qo‘llab-quvvatlash mexanizmlari strategik ahamiyatga ega. Grantlar, mikrokreditlar, soliq imtiyozlari 
va hududiy sarmoyalar MKBning faoliyatini rag‘batlantiradi hamda ish o‘rinlarini kengaytiradi. Tadqiqotlar shuni 
ko‘rsatadiki, davlat qo‘llab-quvvatlashi mavjud bo‘lmagan hollarda kichik biznesning ish o‘rinlarini yaratish 

salohiyati sezilarli darajada kamayadi. Shu bilan birga, MKB subyektlarining moliyaviy resurslar va grantlardan 
samarali foydalanish qobiliyati viloyat iqtisodiyotining barqaror rivojlanishida muhim omil hisoblanadi.

Malaka oshirish va kadr tayyorlash strategiyasi ham ish o‘rinlarini yaratishda muhim ahamiyatga ega. 
Xodimlarning malakasi oshirilganda ish o‘rinlarining sifati ortadi, mehnat unumdorligi ko‘tariladi va bu kichik 
biznesning barqarorligini ta’minlaydi. Shu nuqtayi nazardan, malaka oshirish dasturlari va hududiy trening 
markazlari MKB faoliyatini qo‘llab-quvvatlashning samarali vositasi sifatida qaraladi.

Umuman olganda, Namangan viloyatida kichik biznesning ish o‘rinlarini yaratish strategiyalari mahalliy 
resurslardan samarali foydalanish, innovatsion yondashuvlar, davlat qo‘llab-quvvatlashi va malaka oshirish 
tamoyillariga asoslangan holda rivojlanadi hamda mintaqaviy siyosat va iqtisodiy strategiyalarni ishlab chiqishda 
muhim asos bo‘lib xizmat qiladi. Shu bilan birga, bu strategiyalar viloyatdagi bandlikni oshirish, iqtisodiy 
barqarorlikni ta’minlash va innovatsion hamda ekologik yo‘nalishlarda kichik biznesning raqobatbardoshligini 
kuchaytirishga xizmat qiladi.

